
Abstrak

Keprihatinan komuniti terhadap golongan OKU di masjid masih belum mendapat layanan
yang sewajarnya. Ini berdasarkan kajian yang telah dijalankan pada tahun 2018. Responden
bagi kajian ini dipilih menggunakan kaedah persampelan bertujuan yang terdiri daripada 328
orang responden di Lembah Klang. Dapatan kajian menunjukkan bahawa persepsi
masyarakat dan golongan OKU terhadap kemudahan yang masjid sediakan menunjukkan
min 3.39 iaitu berada pada tahap sederhana tinggi. Oleh itu, kemudahan yang disediakan
oleh institusi masjid masih boleh dipertingkatkan dan ditambah baik seperti dengan
menyediakan sari kata pada skrin TV untuk khutbah solat jumaat atau ceramah-caramah
yang dijalankan. Diharapkan hasil kajian ini dapat memberi kesedaran kepada masyarakat
terhadap layanan kepada OKU di institusi masjid sama ada secara formal atau informal
melalui komunikasi verbal dan non verbal. Walaupun hanya sebilangan OKU yang mampu
hadir ke masjid, namun masyarakat haruslah peka kepada keperluan OKU khusushya bagi
menunaikan solat fardu dan solat Jumaat.

Kata kunci: Keprihatinan, komuniti, Orang Kurang Upaya, Masjid.

(COMMUNITY CONCERN FOR PEOPLE WITH
DISABILITIES IN MOSQUE)

Abstract

Community concerns about persons with disabilities in mosques have not been
adequately addressed. This is based on a survey conducted in 2018. Respondents for
this study were selected using a targeted sampling method consisting of 328 Klang
Valley respondents. The study showed that community and disabled groups'
perception of mosque facilities was moderately high, averaging 3.39. Therefore, the
facilities provided by mosque facilities can continue to be improved, for example by
displaying subtitles on television screens for sermons and Friday prayer lectures.
Through verbal and non-verbal communication, it is hoped that the results of this
study will make the community aware of the treatment of persons with disabilities
in mosque facilities, both formal and informal. Few people with disabilities have the
opportunity to attend mosques, but communities need to be sensitive to the needs of
people with disabilities, especially when conducting obligatory prayers and Friday
prayers.

Keywords: Concern, community, People with Disabilities, Mosque

1. Pendahuluan

Menurut statistik dari Jabatan Kebajikan Masyarakat sehingga 31 Julai 2022, golongan
Melayu dari kalangan OKU adalah yang paling tinggi iaitu sebanyak 377,636 daripada
jumlah 619,273 berbanding bangsa-bangsa lain. Ini menunjukkan bahawa aspek pengurusan
kemudahan seperti hal-hal berkaitan ibadah bagi golongan ini perlu diambil kira. Dalam
Islam melaksanakan ibadah solat merupakan kewajipan kepada semua mukallaf termasuk
golongan OKU. Namun begitu, kelemahan yang berlaku dari segi kemudahan dalam
beribadah yang disediakan terutamanya oleh pihak masjid menyebabkan pelaksanaan ibadah
solat di masjid dalam kalangan mereka sering dipinggirkan.

2. Latar Belakang Kajian

Hasil temubual bersama pegawai Pusat Latihan Perindustrian dan Pemulihan (PLPP Bangi)
pada 12 April 2016 menyatakan “masih lagi terdapat golongan yang memandang rendah
serta memberi layanan yang buruk kepada golongan OKU walaupun berada di institusi
masjid. Seolah-olah golongan OKU ini tidak layak diberi layanan yang baik dan saksama.”
Layanan buruk yang mereka terima menyebabkan emosi mereka terganggu dan akan
memberi impak yang negatif kepada mereka untuk sama-sama mengimarahkan masjid.
Sikap negatif terhadap golongan ini menjadi sebab golongan ini sukar untuk mengambil

bahagian dalam masyarakat (Hasnah Toran et al 2010). Hal ini bertentangan dengan ajaran
yang dibawa oleh Rasulullah SAW yang menganjurkan supaya memberi layanan yang baik
kepada sesama manusia apatah lagi kepada saudara yang lemah seperti golongan ini.

Dalam kajian ini, pengkaji menggunakan Theory of Planned Behavior (TPB) yang
mendasari kajian. Theory of Planned Behavior (TPB) mampu menghubungkan kepercayaan
dan tingkah laku seseorang. Konsep ini telah dicadangkan oleh Icek Ajzen (1985) untuk
memperkukuhkan teori yang dapat memberi sebab atas satu-satu tindakan termasuklah
terhadap kawalan tingkahlaku. Teori ini juga menyatakan tentang sikap berkait dengan
tingkah laku, norma subjektif, dan kawalan tingkah laku yang membentuk niat dan tingkah
laku pelaku.

Attitude
Sikap

Subjective Norm
Norma Subjektif » Intentfion

Niat | Tingkahlaku

Perceived
Behavioral
Conftrol Kawalan
fingkah laku

Rajah 1.1 : Model Theory of Planned Behavior (TPB),
Sumber: Ajzen (2006)

Melalui rajah ini menunjukkan sikap merupakan suatu faktor dalam diri seseorang untuk
memberikan respon positif atau negatif pada penilaian terhadap sesuatu (Roselita 2017).
Dalam Roselita (2017), Lo Choi Tung (2011) mengatakan bahawa sikap terhadap tingkah
laku adalah sejauh mana seseorang itu mempunyai penilaian tingkah laku yang baik atau
tidak baik.

Norma subjektif merupakan persepsi seseorang tentang pemikiran berkaitan untuk
melakukan atau tidak melakukan tingkah laku itu (Roselita 2017). Seterusnya tingkah laku
ialah persepsi seseorang tentang perkara mudah atau susah dalam melakukan tingkah laku.
la berkaitan dengan keyakinan dan kesediaan melakukan sesuatu tingkah laku itu.
Berdasarkan teori yang dibincangkan di atas, maka pengkaji telah menghasilkan sebuah
kerangka konseptual kajian ini seperti rajah 1.2.

Persepsi masyarakat
dan golongan OKU di
institusi masjid:

-Pasitif -
-Negatif
Layanan kepada
- _/ OKU Keprihatinan
masyarakat
/_ \\ - Penglihatan, terhadap OKU
Keperluan OKU: - Pendengaran, di masjid

-Menunjuk arah
-Bertanya keperuan
-Menyediakan sari
kata

-Menyediakan ruang
khas

-Meraikan kehadiran

- Masalah fizikal

Rajah 1.2 : Kerangka konseptual keprihatinan masyarakat terhadap OKU di masjid
Sumber: Ubah suai daripada Theory of Planned Behavior (TPB)

3. Kategori OKU Ketika Di Masjid

Orang Kurang Upaya mempunyai kekangan dalam menjalani kehidupan seharian termasuk
aktiviti di masjid. la bergantung kepada jenis kecacatan yang hadapi.

OKU Penglihatan

Peralatan yang biasanya diperlukan oleh OKU penglihatan ialah tongkat. Tongkat dapat
membawanya mengenal dan bergerak mengelilingi dunia. Tongkat mempunyai pelbagai
fungsi. la dapat memberi tahu, memeriksa, mencari, mengesan dan melindungi. la Steering
Wheel bagi memudahkan pergerakan mereka untuk membawanya ke arah yang dikehendaki
(K.A Razhiyah 2006). Tongkat juga berfungsi sebagai tayar yang terpaksa menyesuaikan
diri dengan keadaan jalan supaya bergerak dengan licin dan selesa. OKU penglihatan
menganggap tongkat sebagai cermin sisi yang memberi perlindungan sempadan apabila
seseorang ingin mengelakkan diri daripada sesuatu objek. Tongkat bagi seorang OKU
penglihatan umpama sebuah kereta yang sedang dipandu. Oleh itu bagi memperoleh
kemahiran menggunakan tongkat ia perlukan latihan serta mematuhi undang-undang di jalan
raya bagi memastikan ia selamat.

Bagi OKU penglihatan di masjid mereka memerlukan bantuan untuk menunjuk arah ke
tempat yang dikehendaki seperti ruang meletak kasut atau selipar, tempat mengambil
wuduk, bilik air dan tandas, ruang solat dan sebagainya. Ini menunjukkan bahawa
kehilangan daya penglihatan tidak menjejaskan amalan solat orang buta. Mereka diwajibkan
mengerjakan solat secara sempurna sama seperti orang normal dari segi rukun niat (galbi)
dan rukun bacaan (gauli). Rukun galbi melibatkan hati seperti niat, manakala rukun qauli
melibatkan pertuturan atau takbiratul ihram serta membaca al-Fatihah (Ab. Aziz Mohd Zain

et al 2009). Begitu juga dengan rukun fi’li iaitu rukun yang melibatkan pergerakan aggota
badan seperti rukuk, sujud dan duduk tahiyat akhir.

OKU Pendengaran

Individu yang dilahirkan pekak biasanya tidak boleh bertutur atau bisu (Ab. Aziz Mohd Zain
et al 2009). Masalah pendengaran atau pekak bermaksud tidak dapat mendengar secara
langsung atau tidak dapat mendengar dengan baik atau tuli (Kamus Dewan (2005). OKU
pendengaran kadang kala tidak dapat dikenalpasti secara zahir kerana jenis kecacatan ini
tidak dapat dilihat secara jelas kecuali apabila mereka berkomunikasi (Teng Shin Min 1986).

Secara umumnya komunikasi orang pekak boleh terjadi melalui beberapa medium seperti
melalui penggunaan bahasa isyarat. Bahasa isyarat sesuai diguna pakai oleh OKU pekak di
seluruh dunia namun disesuaikan dengan negara masing-masing (Woll, Bencie et al 2001).
Bahasa isyarat merupakan medium utama untuk orang pekak berkomunikasi dengan
komuniti serta masyarakat normal lain. Bahasa isyarat juga merupakan elemen penting
untuk menyatukan mereka yang mempunyai masalah pendengaran (K.A Razhiyah 2006).

Bagi OKU pendengaran, cara solat mereka sebenarnya sama seperti cara solat orang normal
dari segi rukun niat dan rukun anggota (Ab. Aziz Mohd Zain et al 2009). Namun dalam
kitab-kitab figah menyebutkan cara solat orang bisu akan tetapi diberikan keringanan dalam
rukun bacaan kerana ketidakupayaan mereka untuk bertutur. Seperti dalam mengucapkan
takbiratul ihram yang merupakan rukun gauli atau rukun bacaan yang pertama

mewajibkan individu mengucapkan takbiratul ihram (melafazkan Allahu Akbar).

Dalam buku yang dituliskan oleh Ab. Aziz Mohd Zain et al (2009) bertajuk dakwah Islam
terhadap golongan OKU menyebutkan dalam hal ini para ulama mempunyai perbahasannya.
Menurut Mazhab Syafi’i berpendapat orang bisu wajib menggerakkan lidah, bibir dan
epiglotisnya berdasarkan makhraj huruf tersebut sekadar mengikut kemampuannya.
Sekiranya tidak mampu maka mereka hendaklah meniatkan takbir dalam hati. Mazhab
Hanafi mengatakan bahawa kewajipan rukun ini tergugur daripada orang bisu kerana
keuzuran mereka. Bahkan memadai dengan meniatkan takbir dalam hati sahaja. Mazhab
Hambali pula berpandangan kewajipan tersebut gugur daripada orang bisu yang tidak boleh
bercakap. Mazhab Maliki berpandangan jika seseorang itu terpotong lidahnya atau tidak
boleh bercakap kecuali huruf ‘ba’ sahaja, maka kewajipan takbir gugur daripadanya.
Daripada keempat-empat mazhab tersebut maka mazhab Syafi’i dianggap lebih baik untuk
diamalkan berasaskan sabda nabi SAW:

kil La 4la ) 5 4 285300 g
Maksudnya: “Sesuatu yang aku perintah kamu buatlah sekadar mana kamu mampu”
(Riwayat Bukhari Muslim)

Oleh itu, bagi orang pekak yang tidak boleh bercakap wajib menggerakkan lidah dan bibir
mengikut mahkraj huruf sekiranya mampu sebelum menggunakan kaedah niat dalam hati
(Ab. Aziz Mohd Zain et al 2009). Sebaliknya apabila orang pekak mampu bertutur atau

mengeluarkan bunyi walaupun sedikit, dia wajib menyebut lafaz tersebut mengikut
kemampuannya dalam takbiratul ihram serta rukun-rukun solat yang lainnya. Semasa solat
jumaat orang pekak sangat memerlukan slaid yang mengandungi paparan teks pada skrin
TV atau sari kata kandungan khutbah untuk menmastikan isi ceramah tersebut sampai
kepada mereka semasa khutbah jumaat dibacakan.

OKU Masalah Fizikal

K.A Razhiyah (2006) membahagikan individu bermasalah anggota kepada dua bahagian
iaitu berkaitan dengan sel otak yang tidak dapat berfungsi dengan normal dan tidak
berkaitan dengan otak. Sekiranya individu bermasalah fizikal jenis bukan berkaitan otak
tidak diberikan bimbingan maka mereka akan menghadapi masalah daripada segi
perkembangan sosial, emosi, sahsiah dan proses pembelajaran.

Peralatan yang biasa diperlukan oleh OKU masalah fizikal semasa di masjid, ialah
bergantung kepada jenis kecacatan fizikal yang mereka hadapai. Kalau kecacatan anggota
orang yang masih boleh berdiri, mereka masih berupaya bergerak kemana-mana dengan
menggunakan kaki sendiri sama ada menggunakan bantuan tongkat atau tidak. Bagi
golongan ini mereka wajib solat dalam keadaan berdiri sama seperti orang normal walaupun
terpaksa bersolat dengan bantuan tongkat atau bersandar pada sesuatu yang lain. Para ulama
bersepakat bahawa solat dalam keadaan berdiri dengan menggunakan tongkat atau bersandar
pada dinding adalah dibolehkan sekiranya mengalami keuzuran untuk berdiri.

Bagi OKU berkerusi roda, mereka terdiri daripada orang yang tidak mampu berdiri. Bagi
golongan ini mereka dibenarkan solat dalam keadaan duduk, sama ada duduk bersandar
kepada sesuatu atau duduk tidak bersandar kepada sesuatu. Pandangan ulama mazhab Maliki
menyebutkan cara duduk yang disunatkan adalah duduk dalam keadaan bersila (tarabbu’)
ketika takbir, bacaan dan rukuk. Begitu juga mazhab Hambali yang berpendapat bahawa
disunatkan duduk dalam keadaan bersila sepanjang bersolat kecuali ketika rukuk dan sujud.
Manakala mazhab Hanafi menyatakan dibolehkan duduk dalam apa jua posisi yang
dikehendaki tetapi kedudukan yang paling afdal ialah duduk tasyahud (duduk antara dua
sujud). Sedangkan mazhab Syafi’l pula berpendapat disunatkan untuk duduk secara iftirasy
kecuali ketika sujud dan tahiyyat akhir. Daripada mazhab Malik, Syafi’i, dan Hambali
menyatakan kedudukan ini adalah kedudukan tasyahud ini terdapat dalam solat.

Solat bagi cacat fizikal yang lumpuh, ia berbeza dengan cacat fizikal boleh berdiri atau
duduk. Orang yang lumpuh terbahagi kepada dua iaitu lumpuh sebelah badan dan lumpuh
keseluruhan. Maka cara solat bagi mereka ialah solat dalam keadaan terlentang dengan
ditinggikan sedikit bahagian kepada supaya muka menghadap kiblat (Ab. Aziz Mohd Zain et
al 2009). Sekiranya tidak mampu solat terlentang dengan isyarat kepala maka hendaklah
bersolat dengan menggunakan isyarat mata, atau apabila mereka tidak mampu juga mereka
boleh bersolat dengan menggunakan isyarat hati dengan menggambarkan rukun-rukun solat
di dalam hati. Ini berdasarkan kepada ketidakupayaan mereka untuk bergerak sama ada ke
kiri atau ke kanan.

Secara keseluruhannya, menunjukkan bahawa ibadah solat merupakan kewajipan yang harus
di ambil perhatian yang serius untuk menunaikannya.Kekurangan kebolehan dan
keterbatasan dalam pergerakan tidak menggugurkan kewajipan dalam menunaikan ibadah
solat selama ia berakal dan termasuk dalam golongan mukallaf. Oleh itu mereka hendaklah
melakukannya setakat kemampuan mereka.hal ini bersesuaian dengan firman Allah SWT :

KA
Maksudnya: “Bertakwalah kamu kepada Allah SWT sekadar mana kamu mampu.”
(Surah al-Taghabun: 16)

Di masjid, orang bermasalah fizikal seperti yang menggunakan kerusi roda mereka
memerlukan laluan kerusi roda, tempat khusus untuk mengambil wuduk, bilik air dan
tandas, ruang solat dan sebagainya. Justeru itu, AJK masjid perlu peka dengan kehadiran
OKU fizikal ke masjid. Walaupun mereka termasuk golongan minoriti dalam masyarakat
namun sebaiknya masjid mengambil tanggungjawab untuk menyediakan kemudahan mereka
semasa mereka hadir ke masjid. Kajian Abdul Munir et al (2015) mendapati masih kurang
disediakan laluan pejalan kaki OKU oleh masjid-masjid di daerah Batang Padang, Perak
adalah disebabkan oleh faktor kurangnya jumlah penduduk atau pengunjung yang berstatus
OKU. Perkara ini tidak seharusnya berlaku di Lembah Klang kerana setiap masjid telah
memperuntukkan perbelanjaan ke atas pembinaan dan pembangunan bagi laluan OKU.

4. Metodologi Kajian

Kajian ini menggunakan pendekatan kuantitatif dengan mengedarkan borang soal selidik
328 kepada responden. Selain itu kajian ini juga menggunakan kaedah tinjauan semasa atau
cross-sectional survey iaitu data dipungut sekali sahaja daripada satu sampel pada suatu
masa (Creswel 2008). Pemerolehan data dapat dilakukan dengan cara yang lebih tepat dan
sesuai dengan masa yang ditentukan oleh pengkaji (Creswell 2012). Kajian tinjauan sesuai
dijalankan dalam kajian ini dengan bantuan soal selidik dan dianalisis oleh pengkaji
menggunakan statistik kuantitatif.

Kajian ini telah diklasifikasikan oleh pengkaji sebagai satu kajian yang berbentuk deskriptif.
Penyelidikan deskriptif merupakan penyelidikan yang bermatlamat untuk menerangkan sesuatu
fenomena yang sedang berlaku (Mohd Majid, 2005). Kajian kes merupakan sebahagian daripada
penyelidikan deskriptif yang bersifat mendalam terhadap suatu fenomena yang dikaji
(Merriam, 2001). Reka bentuk kajian ini juga disebut sebagai kajian pelbagai kes (multiple case)
kerana melibatkan pelbagai tempat kajian.

5. Dapatan Kajian Dan Perbincangan

Kertas kerja ini hanya memfokuskan dapatan kajian bahagian A sahaja iaitu meliputi status
individu, kategori OKU, pelaksanaan solat jumaat, pelaksanaan solat fardu dan suka datang
ke masjid.

Kajian ini melibatkan golongan OKU dan bukan OKU. Bagi kategori OKU mereka terdiri
daripada OKU penglihatan, OKU pendengaran, OKU fizikal, OKU pertuturan dan OKU
masalah pembelajaran. Berikut akan dihuraikan nilai peratusan, min dan sisihan piawai bagi
menjawab setiap objektif kajian.

Dapatan Kajian Bahagian A

No Item Kekerapan Peratusan
Al Status individu OKU 161 49.1
Bukan OKU 167 50.9

Dalam kajian ini seramai 328 responden yang terlibat adalah terdiri daripada OKU
seramai 161 orang (49.1%) dan bukan OKU seramai 167 orang (50.9%).

No Item Kekerapan Peratusan

A2 Kategori Responden Penglihatan 38 11.6
Pendengaran 65 19.8
Fizikal 58 17.7
Normal 167 50.9

Dari segi kategori responden terdapat seramai 38 orang (11.6%) OKU penglihatan, seramai
65 orang (19.8%) OKU pendengaran, seramai 58 orang (17.7%) OKU fizikal dan seramai
167 orang (50.9%) bukan OKU.

No Item Kekerapan Peratusan
A3 Saya menunaikan solat Ya 216 65.9
Jumaat di masjid Tidak 112 34.1

Dari segi menunaikan solat Jumaat di masjid menunjukkan seramai 216 orang (65.9%)
menunaikan solat Jumaat di masjid dan seramai 112 orang (34.1%) tidak menunaikan solat
Jumaat di masjid.

No Item Kekerapan Peratusan
A4 Saya menunaikan solat Ya 246 75.0
fardu di masjid Tidak 74 22.6
Kadang-Kadang 8 2.4

Dari segi menunaikan solat fardu di masjid menunjukkan seramai 246 orang (75.0%)
menunaikan solat fardhu di masjid. Seramai 74 orang (22.6%) tidak menunaikan solat fardu
di masjid dan seramai 8 orang sahaja (2.4%) kadang-kadang menunaikan solat di masjid.

No Item Kekerapan Peratusan
A5 Saya suka datang ke masjid  Ya 308 93.9
Tidak 17 5.2
Kadang-Kadang 3 9

Dari segi suka datang ke masjid pula menunjukkan seramai 308 orang (93.9%) sangat suka
datang ke masjid. Seramai 17 orang (5.2%) tidak suka datang ke masjid dan hanya 3 orang
(0.9%) kadang-kadang suka datang ke masjid.

Masalah yang dihadapi OKU

Antara masalah yang dinyatakan oleh OKU semasa berada di masjid antara lain:

1. Tiada pengangkutan untuk ke masjid untuk ke masjid sama ada solat fardu, solat
Jumaat dan sebagainya.

2. Kemudahan OKU di masjid masih kurang, seperti tandas khas, tempat wuduk,
tempat solat dan parkir khas OKU serta wheelchair.

3. Kemudahan yang biasa disediakan di masjid lebih kepada OKU cacat fizikal.

Jarang didapati kemudahan untuk kecacatan pancaindera seperti al-Quran Braille
dan peralatan elektrik untuk pesakit OKU yang lain.

4. Tiada skrin TV untuk sari kata khususnya bagi OKU pendengaran (pekak) bagi
jemaah solat Jumaat.

5. Tiada juru bahasa isyarat tangan bagi menjelaskan maksud khutbah jumaat atau
ceramah yang dianjurkan oleh masjid.

6. Belum terdapat ahli AJK masjid terdiri daripada golongan OKU. Ini penting bagi
mengetahui dan memahami situasi OKU.

7. Silibus pengajaran OKU di masjid masih belum disediakan.

8. Masih terdapat segelintir masyarakat yang tidak memahami keperluan OKU ketika
berada di masjid. Golongan ini dipandang sinis dan seperti orang asing.

9. Selalu diejek serta disisihkan oleh masyarakat.

10. Masih banyak masjid yang mempunyai tangga dan sukar bagi pergerakan OKU
fizikal.

11. Masjid perlu lebih mesra dan pasang penyaman udara.

12. Kelas-kelas agama yang diadakan di masjid masih tidak meraikan keperluan
golongan OKU.

13. Pengurusan masjid/ surau wajib belajar bahasa isyarat.

14. Dana tidak mencukupi untuk meningkatkan kemudahan OKU di masjid.

15. Jemaah di masjid masih kurang kesedaran untuk menyantuni warga OKU.

Seharusnya masjid perlu melantik sukarelawan tetap yang boleh membantu
golongan OKU khususnya semasa solat Jumaat.

6. Cadangan Kajian

Golongan OKU adalah golongan istimewa yang perlu diberikan keutamaan dalam setiap
perkara kecuali perkara-perkara yang tidak mendatangkan kebaikan. Dengan melibatkan
golongan OKU dalam aktiviti masjid maka akan mengeratkan hubungan jemaah dengan
OKU sehingga menjadikan masjid bukan tempat eksklusif agamawan sahaja sebagaimana
yang dinyatakan oleh peserta kajian ini. Dicadangkan pihak masjid menyediakan kenderaan
untuk menjemput golongan OKU agar memudahkan mereka datang ke masjid terutama
ketika mengadakan majlis-majlis ilmu.

Responden yang mempunyai jumlah cadangan majoriti dalam kajian ini mencadangkan agar
masjid menyediakan skrin TV untuk sari kata, menyediakan juru bahasa isyarat tangan
untuk khutbah Jumaat di mana-mana masjid seluruh Lembah Klang. Selain itu, setiap masjid
perlu menyediakan seorang pakar bahasa isyarat dari kalangan lelaki untuk memberikan
terjemahan kepada OKU yang kurang pendengaran dan bisu.

Dapatan ini juga mencadangkan kepada masjid agar masjid dapat memperbanyakkan lagi
aktiviti untuk OKU seperti menganjurkan program bagi menambah ilmu pengetahuan
kepada OKU khususnya kelas fardhu ain kerana mereka ingin belajar ilmu agama. Seorang
responden mencadangkan agar adakan silibus dalam masjid khusus OKU. Seterusnya,
terdapat juga responden yang mencadangkan agar menyediakan tempat wuduk yang khas
untuk OKU fizikal bagi memudahkan golongan ini beribadah.

Kempen kesedaran juga wajar diadakan untuk memastikan kebajikan OKU terjaga dari
semasa ke semasa. Masjid mempunyai peranan yang besar dalam menyedarkan masyarakat
supaya tidak meminggirkan golongan OKU. Perlu didedahkan kepada masyarakat untuk
memberi perhatian kepada OKU melalui ceramah atau forum dan melalui khutbah jumaat itu
sendiri. Ditambah lagi peruntukan bajet kepada keperluan ini diharapkan dapat selalu
menjaga ukhuwah antara masyarakat dengan OKU dan menyayangi mereka dengan
memberikan layanan yang baik bagi memudahkan golongan OKU beribadah di masjid.

Keprihatinan masyarakat terhadap golongan OKU ini dapat membentuk sikap positif dalam
diri OKU untuk melibatkan diri dalam komuniti masyarakat. Masyarakat perlu peka kepada
OKU untuk mengajak OKU bersolat di masjid. Peranan masjid dalam menarik minat semua
golongan masyarakat untuk beribadah di masjid adalah hal yang diutamakan semasa awal
perjuangan dakwah Rasulullah SAW lagi. Keadaan ini telah membawa Islam gemilang di
mata dunia kerana Islam mengamalkan konsep setiap manusia adalah sama, yang
membezakannya ialah hanya iman dan ketakwaan kepada Allah SWT.

Mengedarkan Flyers, Pamplet dan Khutbah Jumaat

Pihak masjid perlu memberikan kesedaran kepada jemaah dan gariah masjid untuk sama-
sama menyantuni golongan OKU melalui dakwah dengan mengedarkan flyers dan pamplet
atau melalui  khutbah Jumaat. Diharapkan kajian ini dapat dijadikan panduan dalam
memberikan kesedaran kepada masyarakat berkaitan layanan dan keperluan yang harus
diberikan kepada golongan ini. Seterusnya, penerangan yang jelas berkaitan layanan atau
mengatasi masalah OKU semasa beribadah di masjid perlulah diberikan mengikut keadaan
kecacatan yang dialami oleh golongan OKU. Perkara ini penting bagi memudahkan mereka
mendapatkan ilmu pengetahuan dan kefahaman kepada ilmu yang disampaikan terutamanya
jemaah OKU solat jumaat.

Penambahbaikan Prasarana

Aspek prasarana juga perlu diberi penekanan dengan menyediakan serta meningkatkan
kemudahan kepada golongan OKU di masjid. Seterusnya meningkatkan kemudahan yang
sedia ada kepada mereka dengan menyediakan skrin TV untuk sari kata, memperbaiki
penghawa dingin, menyediakan juru bahasa isyarat untuk khutbah Jumaat di setiap masjid.

Terdapat banyak kemudahan yang telah disediakan oleh masjid kepada tetamu Allah SWT
termasuk golongan OKU. Contohnya, menyediakan tandas khas, tempat letak kenderaan
khas, tempat wuduk khas, ruang solat khas, namun kebanyakan kemudahan untuk OKU di
masjid tertumpu kepada kecacatan fizikal seperti kaki dan tangan sahaja, jarang didapati
kemudahan untuk OKU penglihatan dan pendengaran seperti al-Quran Braille, kemudahan
komunikasi bahasa isyarat tangan dan ujian tahap pendengaran.

Selain itu, AJK masjid wajib belajar bahasa isyarat atau melantik seorang OKU sebagai AJK
masjid agar mengetahui keperluan dan bentuk layanan yang diberikan sesuai dengan
keselesaan mereka. Contohnya bagi OKU fizikal, terdapat masalah di masjid kerana masih
bayak masjid yang bertangga dan sukar bagi pergerakan OKU. Laluan khas berbumbung
menghubungkan tempat parking ke laman utama masjid atau surau perlu disediakan untuk
kemudahan OKU yang menggunakan wheelchair. Meningkatkan kemudahan untuk OKU
seperti laluan naik ke masjid. Menyediakan kerusi roda di masjid serta menyediakan kerusi
yang lebih daripada satu untuk kemudahan solat OKU semasa solat jumaat. Diharapkan para
jemaah perlu bersifat toleransi, mesra dan berhemah dengan golongan OKU, peka kepada
kehadiran OKU di masjid.

7. Kesimpulan

Kesimpulannya, hasil dapatan kajian menyatakan keprihatinan masyarakat terhadap
golongan OKU menunjukkan tahap sederhana tinggi 3.39. Namun masyarakat perlu
meningkatkan lagi keprihatinan terhadap kehadiran OKU sebagai ahli dalam masyarakat
agar mereka rasa dihargai dan penting dalam kehidupan bermasyarakat. Layanan yang sama
rata perlu diberikan kepada semua ahli masjid. Masjid merupakan tempat ibadah untuk
semua hambaNya yang beriman. Oleh itu, setiap tetamu Allah perlu diraikan dengan
diberikan layanan yang baik dan selesa tidak terkecuali golongan OKU. Layanan yang baik
mampu mengekalkan para jemaah untuk sentiasa mengimarahkan masjid bersama-sama.

